
bah di hadepan Yashodhara. 

Dayang : — Toeankoe, poetra Rahula soedah sedar dan sampe temponja aken minoem soesoe. 

Yashodhara (berbangkit): — Baeklah, akoe aken dateng dengen sigrah. (Pada Tjanna). Banjak trima kasih, Tjanna, boeat kaoe poenja katerangan. (Berlaloe.) 

Tjanna (bitjara sendirian): — Helaas! ini Wishramwan, astana dari katjinta'an dan kaberoentoengan, sekarang tertoetoep oleh tjadir dari kamoeroengan dan kakoeatiran. Sikep jang penoeh kadoeka'an dari Poetra-makota sekarang soedah menoelar djoega pada Toean Poetri, jang biasanja bergirang dan bergoembirah. Aneh soenggoe djalannja penghidoepan ! Manoesia selamanja tida bisa merasa poeas dan tjoekoep. Bagimana bisa djadi, dengen mempoenjai astana begini indah, didampingin oleh istri begitoe tjantik hingga tida ada bandingannja di seloeroeh Kapilawastoe, dengen dajang-dajang jang eilok dan pande menari, Poetra-makota masih bisa terlipoet oleh kasedihan dan kabingoengan, tjoemah lantaran meliat saorang toea, saorang sakit dan saorang mati ! Bagimana ia bisa siksa hati dan pikirannja tjoemah lantaran saksiken pemandangan jang biasa tertampak satiap hari di mana-mana ! Oh, soenggoe aneh !

Prins Siddhartha datang menghampiri dari belakang dengen tida diketaoei oleh Tjanna, laloe berdiri mendengeri iapoenja pembitjara'an  sendirian. 

Tjanna (landjoetken omongannja) : — Tida, tida bisa diantepin Poetra-makota tinggal moeroeng begitoe. Akoe moesti tjoba berdaja aken bikin kasedihannja berachir ! Akoe nanti tjoba boedjoek soepaja ia maoe pergi ka loear djalan-djalan lagi, boekan sadja dalem ini negri, tapi negri-negri jang djaoe, soepaja ia djadi me-

